
Tað eru nøkur viðurskifti í politikki, 
sum ofta verða umrødd, sum fleiri 
fegin vilja hava sínar bersøgnu 
meiningar um – og sum ofta eru 
uppi at venda í løgtinginum, men 
sum ongantíð verða loyst.

Eitt tílíkt mál er aðalmálið hjá 
fólki sunnanfjørðs, sum í eini 20 ár 
hava havt ynski um, at Strandferðsl­
an ikki skal leggjast, tá verkfall er. 
Vit skilja væl fólkið sunnanfjørðs, 
tí tey í Sandoy og Suðuroy verða so 
nógv harðari rakt, tá Starvsmanna­
felagið ella arbeiðsmannafeløg 
leggja siglingina um Suðuroyarfjørð 
og Skopunarfjørð lamna í dagar ella 
í vikur. Eitt er, at tey ikki fáa ferðast 
inn á meginlandið, men hetta rakar 
eisini vinnulívið hart og er ein hótt­

an móti trygdini í økinum.
Sambært tí, sum forkvinnan í 

Stravsmannafelagnum sigur við 
Sosialin í dag, so røkist einki fyri, 
at ein loysn finst við samráðingum 
millum fakfeløg og landsstýrið, tí 
Starvsmannafelagið vil – sum vera 
man –  ikki frásiga sær ein framúr 
góðan trumf, sum tað er at leggja 
tvær heilar oyggjar lamnar, meðan 
fólkið í Havn valla grunar, at verk­
falsstøða er.

Men hinvegin so er tað ikki í lagi, 
at eingin megnar at skera ígjøgn­
um. Landsstýrisfólkini klára tað 
ikki. Fakfeløgini klára tað ikki, og 
løgtingsfólk klára tað ikki. Tí er 
støðan fastlæst, og eingin broyting 
er at hóma.

Vit kunnu siga tað sama um 
hesar vælsignaðu koyripengarnar, 
har politikarar sjálvir hava gjørt 
síni egnu viðurskifti so lukrativ, 
at landsstýrisfólk fáa upp í 13.500 
krónur skattafrítt um mánaðin 
oman á lønina. Hetta málið hevur 
fleiri ferðir verið og vent í tinginum 
– men tað er so altíð tí at miðlarnir 
hava gjørt vart við tað. Men hóast 
uppskot kemur á tingborð, so eydn­
ast tað altíð at skúgva tað til viks 
við onkrari undanførslu. Seinast 
var tað tí, at løgmaður arbeiðir við 
málinum.

Men úrslitið verður tað sama.
Í seinastu orrustu hoyrdu vit 

formannin í fíggjarnevndini hjá 
løgtinginum grundgeva fyri sínum 

sjónarmiðum um, hví neyðugt er 
hjá politikarum at hava skerskipan­
ir á hesum øki. Hann segði, at ting­
fólk skulu hava skattafríar koyri­
pengar at koyra til Havnar fyri, tí at 
arbeiðsplássið hjá tingfólki – altso 

hjá teimum sum búgva uttan fyri 
Havnina – er heima við hús. Tá tey 
fara til Havnar á tingfund, fara tey 
ørindi fyri arbeiðsgevararan, vildi 
Bárður Nilesen vera við.

Niðurstøðan er tí, at tað ber til 
at gera serskipanir, tá tað er til fyri­
muns fyri politikararnar sjálvar. 

Men tað ber ikki til at gera ser­
skipanir fyri manningina á Smyrli 
og Teistanum, til tess at tryggja 
samferðsluna til suðurøkið.

Hetta er føroyskur politikkur í 
einum nøtuhylki...

Tað ber ikki til at gera 
serskipanir fyri Suðurøkið...

Enn er Landsbanki Føroya 
ikki niðurlagdur sum 
stovnur. Men fíggjarmála­
ráðharrin hevur av tings­
ins røðarapalli boðað frá, at 
hann ætlar at leggja niður 
Landsbankan sum stovn 
og gera ein deild saman við 
Hagstovuni undir Fíggjar­
málaráðnum, sum skal eita 
»Telja«.

Hetta var ein ikki sørt 
margháttlig fráboðan frá 
einum fíggjarmálaráð­
harra.

Hvussu gongur við hesi 
ætlan, hava vit ikki frætt 
nærri um, men í gjár kom 
ein fráboðan frá Lands­
bankanum um, at Lands­
bankin Føroya og Danmarks 
Nationalbank hava gjørt 
eina samstarvsavtalu um 
hagtøl. Okkurt bendir á, at 
Landsbankin stríðist fyri at 
yvirliva.

Vit kunud ímyndað okk­
um støðuna í Danmark, um 
Bjarne Corydon brádliga 
ein dagin av Fólkatingsins 
røðarapalli boðaði frá, at 
hann fór at niðurleggja 
Danmarks Nationalbank 
– leggja hann saman við 
Danmarks Statistikk – og 
at nýggja navnið fór at vera 

»Tælle«, kanska við enska 
undirheitinum »Counting«.

Corydon hevði ikki 
bara verið til grin. Hann 
hevði verið kjølhálaður og 
fingið durafjórðingin sum 
politikari.

– Men tað fer Bjarne Cor­
ydon helst at gera. Jørgen 
fíggj armál­
a r á ð h a r r i 
hevur skuld­
sett Corydon 
fyri at 

herma eft­
ir sær við 
skattingini 
av pensjón­
um, so hví 
skal hann 
ikki eisini 
stjala hetta 
góða hug­
skotið...?

Tjóðbankin skal 
eita »Tælle« 

  Veldst hvørjum tað gagnar

Á ársins longsta degi hvarv 
ein býarmynd í Havn. Gomlu 
eyðkendu húsini hjá Hákun 
Djurhuus, fyrrverandi løg­
manni, sum hava staðið á 
Krákusteini í Havn síðani 
tey vórðu bygd í 1887, vórðu 
í orðsins rætta týdningi 
skrødd sundur og beind 
burtur við stórum krana og 
lastbilum.

Tað er eitt felag, sum eit­
ur »frá 25. september 1978 
Sp/f«, hjá makrelreiðaranum 
í Hirtshals, kvívíkinginum 
Gullak Madsen, sum eigur 
húsini, sum hann keypti 
frá arvingunum hjá Hákuni 
Djurhuus fyri nøkrum ár­
um síðani. Hann keypti um 

sama mundið eisini granna­
húsini, gomlu postmeistara­
húsini. Almenni søluprísunin 
fyri hesi húsini tilsamans 
lá um 12 milliónir krónur. 
Grundstykkini eru ávikavist 
331 fermetrar og 436 fermetr­
ar, so tað gevur ein fermetra­
prís – um vit bara hugsa um 
grundstykkið – upp á út við 

16.000 krónur.
Sum skilst er ætlanin at  

byggja skrivstovubygning á 
báðum grundstykkjunum.

Áðrenn Hákun Djurhuus 
keypti húsini, átti Kristian 
Djurhuus, fyrrverandi løg­
maður, húsini – sum soleiðis 
ikki hava so lítlan týdning í 
Føroya søgu...

Húsini hjá Hákun 
Djurhuus rivin niður

Perla 
endaði sum 
skrímsl
Hergeir Nielsen
Tíðargrein  á síðu 19

Lat 
hurðar upp, 
ger borglið 
breið
Annika Sølvará
Eygamálið á síðu 18

